
Analisis keperluan merupakan satu syarat penting dalam membina sesuatu program bahasa
Arab yang efektif terutamanya yang melibatkan golongan dewasa khususnya warga emas.
Prinsip atau teori pembelajaran dewasa yang melihat bahawa golongan dewasa mempunyai
autoriti dalam menentukan keperluan dan kehendak pembelajaran memerlukan kepada
analisis awal keperluan tersebut sebelum menjalankan sesuatu modul pembelajaran bahasa
kepada mereka bagi memastikan keperluan dan kehendak ini dipenuhi. Oleh itu, objektif
kajian ini adalah untuk mengenal pasti faktor yang mendorong warga emas mempelajari
bahasa Arab, menyenaraikan bahan yang bertepatan dengan keperluan pembelajaran mereka
serta menganalisis proses pengajaran dan pembelajaran bahasa Arab yang sesuai untuk
mereka. Kajian yang menggunakan pendekatan kualitatif ini melibatkan lima (5) orang
responden yang pernah mengikuti kursus bahasa Arab. Pengumpulan data kajian dibuat
melalui rakaman temu bual. Hasil kajian menunjukkan bahawa terdapat tiga (3) faktor utama
golongan warga emas mempelajari bahasa Arab iaitu faktor agama, faktor komunikasi dan
faktor kemasyarakatan. Berkenaan bahan pembelajaran, golongan warga emas cenderung
untuk mempelajari topik yang berkaitan dengan tema agama, tema komunikasi, unsur bahasa
seperti fonologi, morfologi, sintaksis, kosa kata serta keindahan bahasa dan unsur kemahiran
bahasa iaitu membaca, bercakap, mendengar dan menulis. Berkaitan analisis proses
pengajaran dan pembelajaran pula, pendidik perlu bijak menggunakan strategi, pendekatan,
kaedah dan teknik yang bertepatan dengan tahap kognitif, afektif dan fizikal golongan
tersebut serta bijak menghubungkaitkanya dengan prinsip pembelajaran golongan dewasa.
Antara strategi yang sesuai diaplikasikan ialah strategi berpusatkan guru, strategi berpusatkan
pelajar dan strategi berpusatkan bahan. Pendekatan yang digemari pula ialah pendekatan
tematik, pendekatan komunikasi dan pendekatan al-Quran dan hadis. Sementara itu, kaedah
yang boleh diaplikasikan ialah kaedah elektik, kaedah tatabahasa terjemahan, kaedah
pengulangan dan kaedah ajuk dan hafal. Berkaitan teknik tenaga pengajar boleh
mengaplikasikan teknik soal jawab, teknik main peranan, teknik kuiz dan teknik permainan
bahasa. Meskipun begitu terdapat juga teknik yang tidak digemari oleh warga emas seperti
teknik nyanyian. Hasil kajian juga telah menemukan beberapa dapatan sampingan antaranya
dalam mengendalikan proses pengajaran dan pembelajaran ke atas pelajar warga emas, guru
boleh mengadakan ujian ringan, menggunakan bahan bantu mengajar, sentiasa peka akan
topik yang diperbincangkan, berusaha untuk tidak mengenakan hukuman serta perlu
membuat teguran secara berhikmah atas sebarang kesilapan pelajar. Kajian yang dijalankan
ini telah berjaya membuktikan akan kepentingan melaksanakan analisis keperluan kerana ia
terbukti berjaya dalam menyingkap keperluan dan kehendak pembelajaran bahasa Arab
dalam kalangan warga emas yang boleh direalisasikan dengan pembinaan suatu modul khusus
untuk golongan tersebut.

Needs analysis is a critical requirement in building an effective Arabic language
program, especially one involving adults, specifically the elderly. Andragogy principles
or theories advocating that adults have the authority to determine their learning needs
and necessities required an early analysis of those needs before implementing a
language learning module on them to ensure that these needs and necessities were met.
Therefore, the objective of this study was to identify factors that encourage the elderly
to learn Arabic, to list the materials that match their learning needs and to analyse the
process of teaching and learning Arabic language deemed suitable for them. This
qualitative study involved five (5) respondents who had attended a course in Arabic.
Data collection was made via recorded interviews. Findings revealed three (3) key
factors affecting the elderly’s learning of the Arabic language namely religious,
communication and societal factors. With regard to learning materials, the elderly tend
to prefer topics related to religion and communication, elements of language such as
phonology, morphology, syntax, vocabulary and the beauty of the language itself, as
well as language skills elements of reading, speaking, listening and writing. As for
analysis of the teaching and learning process, educators needed to wisely employ
strategies, approaches, methods and techniques in accordance with the cognitive,
affective and physical levels of these elderly as well as be wise in linking them to
andragogy principles. Among the suitable strategies applied were teacher-centered,
student-centered and materials-centered strategies. The preferred approaches included
thematic, communicative and that of the Al-Qur'an and Hadith. Meanwhile, the methods
that could be applied encompassed eclectic method, grammar translation method,
repetition as well as imitating and memorizing method. With regards to techniques,
educators could apply the techniques of questioning, role playing, quizzing and
language games. Nevertheless, there was also a technique less favoured by the elderly,
which is the singing technique. The study had also revealed several incidental findings
in the process of teaching and learning of the elderly students, among which educators
could conduct a simple test, use teaching aids, always be aware of the topics discussed,
try not to execute punishments and instead resort to giving wise comments when
addressing students’ mistakes. This research had succeeded in proving the importance
of carrying out a needs analysis since it had successfully shed light on the needs and
necessities in the learning of Arabic language among the elderly which could be
realized through the construction of a new module for this group.

BAB 1

PENDAHULUAN

1.1 Pengenalan

Bahasa Arab merupakan bahasa yang dipandang tinggi oleh masyarakat Islam
seluruh dunia. Penurunan kitab suci al-Quran al-karim yang menjadi panduan utama
hidup manusia dengan bahasa ini telah mengangkat martabat bahasa Arab ke suatu
tahap yang tiada tandingannya dengan bahasa lain. Hal ini jelas diungkapkan dalam
firman Allah SWT yang bermaksud: “Sesungguhnya Kami menurunkan Kkitab itu
sebagai Quran yang dibaca dengan bahasa Arab, supaya kamu (menggunakan akal
untuk) memahaminya”. (Surah Yusuf, 12:2). Dalam ayat yang lain Allah SWT SWT
berfirman maksudnya: “Sebuah kitab yang dijelaskan ayat-ayatnya satu persatu,
iaitu Al-Quran yang diturunkan dalam bahasa Arab bagi faedah orang-orang yang
mengambil tahu dan memahami kandurgannya”. (Surah Fussilat, 41:3). Perkaitan
rapat bahasa Arab dengan agama Islam menjadi tanda wajibnya setiap individu
muslim untuk mempelajari bahasa ini. Hal ini demikian kerana, setiap muslim wajib
untuk mendalami ilmu agama bagi memantapkan nilai iman dan amalnya kepada
Allah SWT. Untuk memantapkan kedua-dua unsur tersebut, setiap muslim perlu
mendalami al-Quran dan hadis yang menjadi sumber utama agama Islam dan kedua-
duanya datang dengan bahasa Arab. Malah, kebanyakan ibadah yang diamalkan oleh
individu muslim juga dalam bahasa Arab seperti bacaan ayat-ayat al-Quran, hadis
Rasulullah, bacaan dalam ibadah seperti solat dan haji serta bacaan zikir dan doa
(Mohd Shahrizal et.al, 2012). Satu kaedah dalam usul Figh menyebut: “Tidak
sempurna sesuatu kewajipan kecuali dengannya, maka ia dikira wajib . Oleh sebab
itu seseorang muslim tidak mampu untuk mendalami agamanya dengan sempurna
melainkan sekiranya dia terlebih dahulu belajar dan mendalami bahasa Arab kerana
hubungan antara kedua-duanya seperti hubungan dalam satu anggota tubuh (Taha,
1994).

Pembelajaran bahasa Arab untuk tujuan agama merupakan faktor pendorong utama
masyarakat Islam mempelajari bahasa ini. Taha (1994) menegaskan bahawa dengan
mempelajari bahasa Arab setiap muslim berkeupayaan untuk melaksanakan syiar
agamanya seperti solat, membaca al-Quran dan Hadis serta mempelajari ilmu-ilmu
syariat yang lain. Maka tidak hairanlah jika kita melihat ramai daripada golongan
orientalis barat yang menyedari hakikat ini berusaha untuk menjauhkan umat Islam
secara khusus dan masyarakat dunia secara umum daripada mendalami bahasa Arab.
Hal ini kerana penggunaan meluas bahasa ini akan membuka ruang yang luas
kepada perkembangan Islam di seantero dunia (Zainul Rijal et.al , 2007).

Dewasa ini perkembangan bahasa Arab bukan hanya berkisar kepada aspek agama
semata-mata, bahkan ia melangkaui ke bidang-bidang yang lain seperti tujuan
perdagangan, pendidikan, pelancongan, politik dan sebagainya (Zainul Rijal et.al,
2007). Bertitik tolak daripada keadaan ini, kita dapati bahawa bahasa Arab dipelajari
oleh segenap lapisan masyarakat, bermula daripada kanak-kanak, remaja, golongan
dewasa malah warga emas. Kecenderungan warga emas untuk mempelajari bahasa
ini dapat dilihat dengan ramainya daripada golongan ini yang mengikut kelas-kelas
pembelajaran bahasa Arab sama ada secara formal mahupun informal. Menurut Che

Radiah & Masittah (2011), golongan warga emas ini menjadi antara golongan utama
yang mengikuti kelas-kelas pengajian bahasa Arab ini di masjid, surau, pusat
pendidikan bahasa Arab awam mahupun swasta dan sebagainya. Contohnya, pelajar
warga emas yang mengikuti pengajian di Institut Gerontologi, Universiti Putra
Malaysia juga telah memilih bahasa Arab sebagai bahasa yang ingin dipelajari bagi
memenuhi keperluan utama mereka dalam mendalami agama melalui kefahaman jitu
kepada al-Quran dan Hadis serta suatu usaha pemantapan kualiti ibadah harian
mereka.

Melihat kepada senario ini, maka suatu usaha dalam menyediakan bahan
pembelajaran, serta merangka pendekatan atau teknik terbaik dalam melaksanakan
proses pengajaran dan pembelajaran perlu dikaji dan dijelmakan agar usaha warga
emas ini dalam mempelajari bahasa Arab menjadi suatu yang benar-benar berhasil
dan matlamat pembelajaran mereka tercapai. Che Radiah & Masittah (2011)
menyebut, persediaan dan perancangan pengajaran yang dibina harus mengambil
kira kepada keperluan dan kehendak sebenar warga emas tersebut. Aspek fisiologi,
psikologi, situasi kehidupan, latar belakang dan pengalaman mereka serta
disepadukan bersama dengan teori pembelajaran dewasa (andragogi) menjadi asas
utama dalam membina program pembelajaran berkesan kepada golongan ini.
Sekiranya aspek tersebut tidak diberi perhatian, matlamat dan objektif pembelajaran
mungkin tidak dapat dicapai sepertimana yang dihasratkan.

1.2 Latar Belakang Kajian

Pembelajaran bahasa kedua dalam kalangan golongan dewasa terutamanya warga
emas merupakan antara topik yang hangat diperbincangkan oleh sarjana bahasa.
Banyak persoalan yang sering ditimbulkan berkenaan kemampuan generasi ini dalam
mempelajari bahasa asing pada usia mereka. Meskipun ada antara warga emas ini
yang mempunyai matlamat dan objektif jelas serta bermotivasi tinggi untuk
mempelajari sesuatu bahasa kedua, tetapi ramai yang masih sangsi terhadap
keupayaan mereka dalam proses pemerolehan bahasa tersebut. Kebayakan mereka
beranggapan bahawa usia tua bukanlah masa yang sesuai untuk mempelajari sesuatu
bahasa baharu kerana ketika usia ini banyak faktor luaran mahupun dalaman yang
dapat mengekang keberhasilan pembelajaran mereka. Lunandi (1987), beranggapan
bahawa terdapat korelasi negatif antara pertambahan usia dengan kemampuan belajar
golongan dewasa. Menurutnya, pertambahan usia bermakna aspek fizikal yang
melibatkan kemampuan melihat, mendengar dan menyebut juga akan menurun.
Bertambahnya usia juga bermakna kemampuan daya fikir dan tumpuan juga akan
terjejas. Malah ada yang melihat perkara ini berdasarkan kepada peribahasa popular
dalam bahasa Inggeris, iaitu “ You can’t teach an old dog new tricks”.

Akan tetapi, tanggapan itu Kkini telah berubah dengan banyaknya penemuan yang
membuktikan bahawa belajar bahasa di usia tua tetap boleh berjaya sebagaimana
belajar di usia muda. Brown (2001) sebagai contoh menyatakan bahawa seorang
yang berusia 50 tahun mampu berjaya untuk mempelajari sesuatu bahasa kedua sama
seperti pelajar yang berusia 18 tahun dengan syarat kedua-duanya diberi peluang
pembelajaran yang sama rata. Beliau turut menjelaskan bahawa kenyataan yang
mengatakan golongan kanak-kanak lebih cemerlang dalam mempelajari sesuatu
bahasa baharu adalah satu mitos semata-mata. Jika seseorang yang berumur tidak
berupaya menguasai proses pemerolehan bahasa kedua, ia bukanlah disebabkan oleh

kemampuan atau efikasi semulajadinya tetapi berkemungkinan besar kesan daripada
faktor hambatan fizikal, kognitif dan afektif yang berlaku kepada mereka.

Sementara itu, Schleppegrell (1987) menyatakan kajian yang dijalankan oleh
Kreshen, Long dan Scarcella (1979) membuktikan bahawa meskipun kanak-kanak
memiliki kelebihan dalam menguasai sesuatu bahasa ibunda dengan fasih dalam
jangka masa panjang, golongan lebih dewasa pula memiliki kelebihan dalam
kepantasan mempelajari bahasa berbanding kanak-kanak. Ini kerana, kemampuan
untuk belajar sesuatu yang baharu tidak akan menurun dengan meningkatnya usia.
Selagi kesihatan berada pada tahap terbaik, tahap intelektual juga tidak akan akan
berkurang meskipun mereka menjangkau ke usia 80 dan 90 tahun ataupun lebih
(Ostwald dan William, 1985 ).

Tu‘aymah dalam Taha (1994), menyatakan bahawa terdapat banyak kajian yang
membuktikan bahawa apa yang diperolehi oleh golongan kanak-kanak selama dua
tahun atau tiga ribu jam, mampu dicapai oleh individu lebih berusia hanya dalam
jangka masa 270 hingga 750 jam sahaja. Malah golongan dewasa yang tidak
mempunyai kemahiran membaca dan tergolong dalam kategori sederhana dalam
pembelajaran juga berupaya untuk mempelajari sesuatu 4 kali ganda lebih cepat
berbanding kanak-kanak. Antara faktor yang menyebabkan keadaan tersebut ialah
kerana bagi orang dewasa matlamat dan dorongan untuk mempelajari sesuatu adalah
lebih jelas berbanding kanak-kanak. Sesuatu matlamat yang telah disasar dan ingin
dicapai telah menyebabkan golongan dewasa ini lebih bermotivasi dan bersedia
sepenuh usaha serta mengembleng seluruh tenaga untuk cuba merealisasikannya.

Schleppegrell (1987) menambah bahawa hakikatnya, otak golongan dewasa dapat
mempelajari bahasa baharu dengan lebih mudah dan lebih teliti berbanding kanak-
kanak. Mereka mampu untuk menguasai kemahiran sesuatu bahasa lain lebih cepat
berbanding kanak-kanak kerana mereka telah menguasai bahasa sedia ada (ibunda)
yang digunakan oleh mereka. Golongan tua boleh menjadi pelajar bahasa yang baik
sekiranya sebarang kesulitan dan halangan dalam proses pembelajaran diatasi dengan
bijak. Antaranya dengan menjadikan suasana pembelajaran lebih fleksibel, menitik
beratkan aspek afektif mereka serta menggunakan kaedah pengajaran yang efektif.

Tambahan pula, terdapat kajian yang membuktikan bahawa individu yang menguasai
lebih daripada satu bahasa akan memperolen manfaat yang besar ke atas tahap
kognitif mereka apabila menginjak ke usia tua. Kajian terkini yang dijalankan oleh
Craik et.al (2010) menunjukkan bahawa golongan yang menguasai dua bahasa atau
berterusan untuk belajar lebih satu bahasa, lewat untuk diserang penyakit alzeihmer
sekurang-kurangnya untuk tempoh lima tahun. Kajian tersebut telah dijalankan ke
atas 211 responden yang berisiko mengalami penurunan keupayaan kognitif, dengan
109 responden adalah monolingulism dan 102 lagi adalah biligualism. Faktor
pendidikan dan pekerjaan tidak mempengaruhi dapatan kajian tersebut kerana ada
antara responden monoligualism yang mendapat pendidikan lebih formal juga lebih
cepat diserang alzeihmer berbanding responden biligualism yang tidak mendapat
pendidikan formal. Kajian ini menjadi pendorong kepada golongan dewasa untuk
mempelajari bahasa baharu demi memelihara ketajaman minda dan keupayaan
kognitif.



Schleppegrell (1987) juga menjelaskan bahawa untuk melaksanakan pengajaran dan
pembelajaran sesuatu bahasa kepada warga emas perlu mengetahui dengan jelas
dorongan, matlamat, keperluan serta kaedah atau aktiviti sesuai untuk diterapkan
kepada golongan ini. Sekiranya aspek tersebut tidak diambil perhatian serius maka
proses pemerolehan bahasa tersebut amat sukar untuk menampakkan
keberhasilannya. Oleh itu, sebelum melaksanakan sesuatu program kepada golongan
ini, maka langkah terawal yang mesti dilakukan ialah menganalisis keperluan mereka
bagi mengenal pasti faktor mereka mempelajari bahasa kedua, bahan pembelajaran
yang sesuai untuk mereka serta proses pengajaran dan pembelajaran yang melibatkan
strategi, pendekatan, kaedah dan teknik efektif bagi diaplikasikan ke atas mereka.

Justeru, kajian ini akan cuba mengkaji berkaitan aspek-aspek tersebut dengan
menjadikan warga emas sebagai responden utama dalam mengenal pasti kehendak
dan keperluan mereka mempelajari bahasa Arab. Analisis keperluan yang bakal
dilaksanakan diharap menemukan suatu program yang benar-benar bersesuaian
dengan warga emas serta membuka jalan kepada suatu penerapan proses pengajaran
dan pembelajaran yang menitikberatkan aspek fizikal, kognitif dan afektif mereka.

1.3  Pernyataan Masalah

Dewasa ini kecenderungan warga emas untuk mempelajari bahasa Arab di negara
kita semakin meningkat. Keadaan tersebut dapat dilihat menerusi peningkatan
jumlah yang agak ketara golongan tersebut dalam mengikuti kelas pengajian bahasa
Arab sama ada secara formal atau tidak formal di pusat pengajian tinggi, pusat
bahasa Arab, kolej komuniti, masjid, surau dan sebagainya (Che Radiah & Masittah,
2011). Perkembangan positif ini menunjukkan bahawa kesedaran orang ramai untuk
mempelajari dan mendalami bahasa Arab sudah semakin meningkat apatah lagi ia
merupakan bahasa yang bertaut kuat dengan agama Islam.

Meskipun keadaan tersebut dianggap baik, tetapi kegagalan sesetengah institusi atau
pusat pengajaran bahasa Arab untuk menyediakan suatu program pembelajaran yang
menepati matlamat, tujuan dan keperluan warga emas untuk mempelajari bahasa
tersebut telah merencatkan kesungguhan dan motivasi mereka untuk terus mengikuti
pengajian tersebut. Bahan pembelajaran yang agak tinggi serta proses pengajaran
dan pembelajaran yang kurang bersesuaian dengan tahap intelek dan fizikal mereka
menjadi penyumbang utama kepada kemerosotan jumlah kehadiran warga emas ini
dalam kelas-kelas bahasa Arab yang mereka ikuti (Che Radiah & Masittah, 2011).

Kepentingan mengetahui latar belakang pelajar dan tujuan mereka mempelajari
bahasa Arab telah dibuktikan oleh beberapa kajian yang dijalankan sebelum ini
antaranya oleh Taha (1994), Lazim (2000), Anzaruddin (2008), Ghazali Yusri et.al
(2010), Che Radiah & Masittah (2011) dan Mohd Shahrizal et.al (2012).

Melalui pengetahuan mengenai matlamat, keperluan serta latar belakang pelajar
mempelajari bahasa Arab maka bahan pembelajaran serta proses pengajaran dan
pembelajaran yang melibatkan pendekatan serta aktiviti-aktiviti bersesuaian mampu
untuk diaplikasikan dengan jayanya seterusnya dapat menarik minat mereka untuk
terus konsisten mengikuti kursus yang dijalankan serta memberi impak positif ke atas
prestasi pembelajaran (Ghazali Yusri et.al (2010).



Justeru, melihat kepada peri pentingnya mengetahui faktor, tujuan dan kehendak
warga emas dalam usaha mempelajari bahasa Arab, serta pengalaman dan tahap
keupayan dari sudut fizikal dan kognitif mereka, maka antara perkara utama yang
perlu dilakukan oleh penyedia program bahasa adalah membuat analisis keperluan.
la penting dalam usaha menyediakan objektif, bahan, serta proses pengajaran dan
pembelajaran yang benar-benar bersesuaian dengan warga emas.

Memandangkan belum ada kajian yang dijalankan berkenaan analisis keperluan
pembelajaran bahasa Arab untuk warga emas, maka pengkaji terdorong untuk
menjalankan kajian ini agar suatu program bahasa Arab yang efektif khusus untuk
mereka dapat dihasilkan. Satu-satunya kajian yang dijalankan sebelum ini mengenai
pembelajaran bahasa Arab warga emas iaitu kajian yang dijalankan oleh Che Radiah
& Masittah (2011), hanya menyentuh berkenaan aspek kesesuaian topik dan tema
dengan prinsip andragogi tanpa melibatkan proses analisis keperluan. Semoga kajian
ini menjadi satu usaha dalam menanam rasa cinta dan menyuburkan motivasi dalam
diri warga emas untuk terus konsisten mempelajari bahasa al-Quran di usia emas,
insya-Allah SWT.

1.4 Persoalan Kajian

Berdasarkan pernyataan masalah sebelum ini, beberapa persoalan kajian akan
dibincang dan dihurai dalam kajian ini. Persoalan tersebut adalah seperti berikut:

i Apakah faktor yang mendorong warga emas mempelajari bahasa Arab?

ii. Apakah bahan pembelajaran bahasa Arab yang ingin dipelajari oleh
warga emas?

iii. Bagaimanakah proses pengajaran dan pembelajaran bahasa Arab
warga emas dilaksanakan?

1.5 Objektif Kajian

Kajian ini dijalankan berdasarkan beberapa objektif yang berikut:

i Mengenal pasti faktor yang mendorong warga emas mempelajari bahasa
Arab

ii. Menyenaraikan bahan pembelajaran bahasa Arab untuk warga emas

iii. Menganalisis proses pengajaran dan pembelajaran bahasa Arab yang
sesuai untuk warga emas

1.6 Kepentingan Kajian

Kajian berkenaan analisis keperluan pengajaran dan pembelajaran bahasa Arab
dalam kalangan warga emas amat kurang disentuh oleh pengkaji-pengkaji bidang
lingustik terapan sebelum ini, khususnya di Malaysia.

Justeru, kajian yang dijalankan ini bertujuan untuk menambahkan kajian sedia ada
dengan harapan seperti berikut:

Kajian ini dilihat dapat membantu pihak yang bertanggungjawab dalam
menyediakan modul pengajaran dan pembelajaran bahasa Arab agar dapat membina

dan menyusun satu modul khusus untuk warga emas agar matlamat dan objektif yang
digariskan dapat dicapai sebagaimana yang dihasratkan. Kepekaan dan keprihatinan
penyedia modul untuk mengaplikasikan modul pembelajaran yang dibersandarkan
kepada analisis keperluan dengan melihat kehendak dan keperluan sebenar pelajar
warga emas bukan sahaja dapat mewujudkan suasana pengajaran dan pembelajaran
yang efektif malah mampu untuk menambah rasa kecintaan mendalam warga emas
terhadap bahasa syurga ini.

I. Kajian ini dijangka dapat mengkaji perkara yang berkaitan dengan prinsip
andragogi khususnya yang melibatkan bidang lingusitik. Hal ini demikian kerana
kajian mengenai andragogi ini sangat berkurangan di Malaysia, lebih-lebih lagi yang
berkaitan dengan pembelajaran bahasa Arab. Ini ditambah pula fenomena sekarang
yang memperlihatkan peningkatan kecenderungan golongan warga emas ini belajar
di usia tua, khususnya pembelajaran bahasa Arab memerlukan kepada banyaknya
kajian yang perlu dilakukan demi memastikan motivasi mereka untuk terus belajar
pada usia emas ini sentiasa subur dan tidak menjadi malap hasil daripada tiadanya
sokongan atau modul pembelajaran yang bersesuaian dengan mereka.

ii. Dapatan kajian juga diharap akan dapat memberikan sumbangan kepada guru-
guru yang mengajar golongan dewasa amnya, dan warga emas khususnya agar dapat
menggunakan kaedah atau metod terbaik dalam melaksanakan proses pengajaran dan
pembelajaran. Aktiviti-aktiviti yang dicadangkan dalam kajian ini, hasil daripada
dapatan yang diperoleh, dapat menjadi panduan kepada para guru untuk membina
satu suasana pengajaran dan pembelajaran yang benar-benar sesuai untuk
diaplikasikan kepada golongan warga emas ini. Kesilapan dalam menerapkan proses
pengajaran dan pembelajaran terbaik kepada golongan warga emas boleh
menurunkan semangat dan motivasi mereka untuk belajar.

1.7 Skop Kajian

Kajian yang baik harus memiliki objektif, matlamat dan fokus yang jelas agar ia
lebih terarah dan mudah untuk difahami oleh semua. Justeru, skop kajian ini akan
memberi gambaran jelas terhadap bidang, subjek dan kaedah yang akan digunakan
dalam kajian ini.

. Bidang kajian

Kajian tentang analisis keperluan yang akan dibincangkan ini lebih menjurus kepada
faktor-faktor pendorong warga emas mempelajari bahasa Arab pada usia emas
mereka. Faktor-faktor yang diperoleh akan membawa kajian kepada aspek kedua
laitu bahan pembelajaran, kemahiran serta topik yang ingin dipelajari dan dikuasai
oleh mereka. Kajian juga akan menyentuh proses pengajaran dan pembelajaran
efektif untuk warga emas yang terdiri daripada strategi, pendekatan, kaedah dan
teknik. Akhirnya, pengkaji akan berusaha membentuk satu kesimpulan tentang
perkaitan rapat yang signifikan antara analisis keperluan dengan setiap aspek yang
akan dikaji dan diteroka dalam kajian ini.



i Subjek kajian

Pengkaji memilih lima orang responden berumur antara 58 hingga 73 tahun yang
merupakan pelajar dan juga bekas pelajar program University of the Third Age
(U3A), Institut Gerontrologi UPM, Serdang serta mengikuti pembelajaran bahasa
Arab. Mereka ini telah mengikuti program pengajian tersebut sekurang-kurangnya
satu semester agar mereka mempunyai gambaran awal terhadap pengajaran dan
pembelajaran bahasa Arab. Pengalaman mereka ketika mengikuti proses
pembelajaran membantu mereka dalam memberi cadangan dan idea terbaik dalam
memastikan kajian ini berjaya kerana mereka dapat membandingkan antara
keperluan sebenar mereka dengan pengalaman yang diperolehi ketika mengikuti
program pengajian tersebut. Malah mereka juga dapat memberi input berkenaan
kandungan bahan atau topik pembelajaran serta aktiviti-aktiviti yang dijalankan
sepanjang mereka mengikuti program tersebut.

ii. Kaedah kajian

Memandangkan kajian ini bersifat kualitatif, maka pengkaji menggunakan kaedah
temu bual untuk mengutip data. Justeru, pengkaji akan menggunakan instrumen
kajian seperti menyediakan item temu bual yang terdiri daripada soalan-soalan yang
ingin ditanya kepada responden. Di samping itu, pengkaji juga menggunakan
perakam suara digital untuk merakam aktiviti temu bual bagi melancarkan proses
mengutip data. Nota catatan serta dokumen sokongan juga digunakan bagi
memantapkan lagi proses pengumpulan dan penganalisisan data. Pengkaji akan
melakukan proses transkripsi dan data yang diperoleh hanya akan dianalisis
berdasarkan temu bual yang dijalankan berpandukan kepada soalan-soalan yang
telah dibina berdasarkan objektif kajian.

1.8 Definisi Operasional

Kajian ini berkisar kepada definisi yang dimaksudkan seperti berikut:
1.8.1 Analisis keperluan

Analisis keperluan merupakan suatu teknik atau prosedur untuk mengumpul
maklumat yang diperlukan dalam membentuk suatu silibus atau program
pembelajaran. Dalam kajian ini, pendekatan berpusatkan pembelajaran yang
diperkenalkan oleh Hutchinson dan Walters (1987) akan digunakan kerana ia sangat
bersesuai dengan matlamat dan objektif kajian.

1.8.2 Warga Emas

Dasar warga emas negara telah mentakrifkan warga emas sebagai mereka yang
berumur 60 tahun dan ke atas. Takrifan ini berpandukan kepada takrifan yang dibuat
di “World Assembly On Aging in 1982” Vienna. Meskipun begitu, kajian ini
mengambil kira mereka yang berumur 56 dan ke atas memandangkan ia merupakan
peringkat umur persaraan bagi sesetengah individu di negara ini.



1.8.3 Program U3A, Universiti Putra Malaysia

U3A merupakan singkatan kepada University of the Third Age, atau Universiti Era
Ketiga merupakan salah satu program di bawah projek “pembelajaran sepanjang
hayat untuk warga emas” di bawah kelolaan Institut Gerontologi, Universiti Putra
Malaysia. Projek ini telah mendapat sokongan padu dan bantuan daripada Kerajaan
Malaysia dan Tabung Kependudukan Pertubuhan Bangsa-bangsa Bersatu (UNFPA).

1.8.4 Faktor pembelajaran

Faktor pembelajaran merujuk kepada sebab atau punca seseorang itu mempelajari
sesuatu. Dorongan ini mungkin timbul berpunca daripada sebab luaran seperti
pengaruh persekitaran atau sebab dalaman seperti berasa akan kekurangan diri dan
sebagainya.

1.8.5 Bahan pembelajaran

Bahan pembelajaran merujuk kepada isi kandungan pembelajaran yang perlu untuk
dipelajari dan dikuasai oleh pelajar dalam sesi pembelajaran seperti tema, topik dan
kemabhiran.

1.8.6 Proses pengajaran dan pembelajaran

Proses pengajaran dan pembelajaran merupakan satu proses yang melibatkan aspek
strategi, pendekatan, kaedah dan teknik yang diaplikasikan oleh guru dalam
menyampaikan pelbagai disiplin ilmu kepada pelajar.

1.9 Kesimpulan

Kesungguhan dan motivasi tinggi yang ditunjukkan oleh golongan warga emas untuk
mempelajari bahasa Arab pada usia senja memerlukan satu usaha perlu dilakukan
bagi memastikan semangat itu terus menyala dan tidak padam. Justeru, pengkaji
terpanggil untuk menjalankan kajian ini yang cuba untuk mengupas beberapa
permasalahan yang melibatkan warga emas dalam usaha mereka mempelajari bahasa
Arab, antaranya faktor mereka mempelajari bahasa Arab, bahan pembelajaran yang
ingin dikuasai, serta proses efektif yang perlu diterapkan dalam proses pengajaran
dan pembelajaran. Semoga kajian yang dijalankan ini dapat memberi faedah yang
dapat dimanfaatkan bagi menyuburkan lagi bahasa al-Quran di atas muka bumi Allah
SWT SWT.

